
Киириитэ
Фольклор уонна литература алтыһыыта икки тус-туспа тыллаах-өстөөх эйгэ буолан, автор айымньыларын уонна тылынан уус-уран айымньыларын тэҥнээн көрөн чинчийии поэтика биир ураты өрүтүнэн буолар. Биһиги А.Е. Кулаковскай “Сайын кэлиитэ” диэн улахан айымньыларыттан биирдэстэрин үөрэпиппит быйыл үһүс сыла. Инники сылларга поэма алтыс чааһын “Ыһыаҕы” “Обряд национального праздника в поэме А.Е. Кулаковского “Наступление лета” диэн тиэмэнэн ырыппыппыт. Билигин инники биэс чааһын норуот ырыаларын кытары тэҥнээн көрөргө сананныбыт.
Үлэ тоҕоостооҕо: Ханнык баҕарар литератураҕа классик суруйааччылары үөрэтии мэлдьи тоҕоостоох буолар. Кинилэр олохторун уонна айар үлэлэрин саҥаттан көрүү, дириҥэтэн үөрэтии, чинчиллибэтэх, быһаарыллыбатах өрүттэри, сонун ис хоһоонноох дөкүмүөннэри таһааран иһэр. 
А.Е. Кулаковскай фольклору хомуйааччы, бөдөҥ учуонай буолар. Ол аата, кини айар үлэтин үөрэтии ханнык баҕарар кэмҥэ тоҕоостоох, наадалаах буолар. Поэт олоҕун уонна айар үлэтин үөрэтэр литературовед А.А. Бурцев эрдэтээҥи чинчийээччилэр үлэлэрин ааттаан туран, кини өссө да ситэ арылла илигин туһунан: “Истинный масштаб А. Кулаковского как поэта-мыслителя не раскрыт в достаточной степени”, - диэн суруйар.
Чинчийии объега: А.Е. Кулаковскай – Өксөкүлээх Өлөксөй поэмата уонна норуот ырыалара
Чинчийии предметэ: А.Е. Кулаковскай – Өксөкүлээх Өлөксөй “Сайын кэлиитэ” поэмата
Үлэбит сыала: А.Е. Кулаковскай – Өксөкүлээх Өлөксөй “Сайын кэлиитэ” поэматын норуот ырыаларыгар олоҕуран суруллубутун дакаастааһын 
Үлэбит сыалын ситиһэргэ маннык соруктары туруорабыт:
1. А.Е. Кулаковскай – Өксөкүлээх Өлөксөй “Сайын кэлиитэ” поэматын норуот ырыаларыгар тэҥнээн көрүү;
2. Уратыларын уонна майгыннаһар өрүттэрин булуу;
3.	Саха төрүт культуратыгар сыһыаннаах уобарастарынан философскай санааны арыйыыларыгар уобарастар уратыларын, уус-уран ойуулааһыннар фольклорга уонна итэҕэлгэ сыһыаннаах буолууларын чопчулуурга дьулуһуу;
Үлэ методологическай уонна теоретическай төрүттэринэн Өксөкүлээх Өлөксөй олоҕун уонна поэзиятын үөрэппит чинчийээччилэр Н.Н. Тобуроков, П.В. Максимова үлэлэрэ буоллулар. Маны таһынан Г.У. Эргис, Д.К. Сивцев – Суорун Омоллоон таһаарбыт “Норуот ырыалара” кинигэ

Чинчийии ньымалара: Наардыыр-тэҥниир (сравнительно-типологическай), герменевтика хайысхатынан уус-уран тиэкис ис хоһоонун уонна уобарастааһын уратыларын быһаарыылаах чинчийии ньымалара туттуллаллар.
Үлэ сонун өрүттэрэ: Өксөкүлээх Өлөксөй айымньыларын ис хоһооннорун уонна тылын-өһүн дириҥэтэн анализтааһын, норуот ырыаларыгар, итэҕэл көстүүлэригэр тэҥнээн көрүү.




























Бастакы баһа. А.Е. Кулаковскай – Өксөкүлээх Өлөксөй “Сайын кэлиитэ” поэма суруллубут историята
“Сайын кэлиитэ” поэма А.Е. Кулаковскай саамай бөдөҥ айымньытынан ааҕыллар. Бу поэма, “Өксөкүлээх Өлөксөй айымньыарын уонна чинчийиилэрин тоҕус томнаах толору таһаарыы” бастакы томугар сурулларынан, 1924 сыллаахха Сэйимчээҥҥэ айыллыбыт. Аан бастаан 1924 сыллааҕы “Ырыа-хоһоон” кинигэтигэр бэчээттэммит. Комментарийга Л.Р. Кулаковская поэт тус бэйэтин дневнигиттэн холобурдаан туран поэма суруллубут историятын чопчу сырдатар. Бу улахан айымньыны Өксөкүлээх Өлөксөй уон сэттэ күн иһигэр суруйан бүтэрбитин ыйар. “Олунньу 18-19 күннэригэр суруйбут: “...Задался целью написать песню о лете”. Салҕыы 23 чыыһылаҕа: “...Пишу песню о лете. Плохо клеится”. Кулун тутар 1-3 күннэрэр: “...Переписываю набело песню о лете”. Кулун тутар 4-6 күннэрэ: “Переписываю “Лето”. Прибавил о четвероногих и рыбах... Пишу “Лето”. Ходил на поле, пил чай...”. Кулун тутар 7 күнэ: “Окончил “Лето” – диэн суруйталаабыт”.
Судургутук өйдөөтөххө, А.Е. Кулаковскай кыһыҥҥы тымныыларга Сэйимчээҥҥэ олус эрэйдэнэн, аччыктаан, тоҥон олорон, самаан сайыны ахтан, хараҕар ойуулаан көрөн суруйбут диэхпитин сөп.
Саха героическай эпоһа – олоҥхо кэнниттэн, норуот ырыалара саха фольклоругар киэҥник тарҕаммыт, тэнийбит жанр буолар. Тоҕо диэтэххэ, олоҥхону уонна ырыаны идэлээх эрэ киһи толорор эбит буоллаҕына, остуоруйаны, былыргы сэһэни-сэппэни киһи барыта толорор. Саха киһитэ күннээҕи санаатын-оноотун, кыһалҕатын, үөрүүтүн-хомолтотун, тапталын, бэл ким эрэ атаҕастаабытын барытын ырыаҕа араас дэгэттээх, ураты ис хоһоонноохтук хоһуйан иһэр идэлээх. Ол да иһин буолуо, “Саха киһитэ оҕуһун мииннэ да ырыаһыт, оһох иннигэр олордо да олоҥхоһут”, – диэн этии олус киэҥник тарҕаммыт.
Ханнык баҕарар омуктарга фольклор ырыалара уостан-уоска бэриллэн ылланан испит буолан, ырыа нөҥүө норуот олоҕо-дьаһаҕа, билиитэ-көрүүтэ, итэҕэлэ, саныыр санаата, историята кытары көстүөн сөп. Маны таһынан, аҥардас норуот ырыаларын нөҥүө биһиги омук олорор сирин-уотун, кыылын-сүөлүн, дьыл кэмин уларыйыытын кытары билиэхпитин сөп. Г.У. Эргис үлэтиттэн холобур аҕалан бу санааны бигэргэтэр кыахтаахпыт: “Песню называют душой народа, спутницей его жизни, выразительницей ее дум, чувств, настроений” [7, c. 4].
Саха норуотун ырыалара улахан быраабылата, кээмэйэ, кэрчигэ суох курдук эмиэ өйдөнөр. Бу туһунан Д.К. Сивцев Суорун Омоллоон “Саха фольклора” диэн хомуурунньугар маннык бэлиэтээбит: “Тас киэбин өттүнэн саха норуотун ырыата тэҥ кээмэйэ суох. Барбах, литература сабыдыалынан, кэнники, революция саҕана үөскээбит 
ырыаларга тэҥ кээмэй киирэр. Ол да гыннар саха норуотун ырыатыгар тэҥ кээмэй букатын 
сыһыана суох этэ диэххэ сатаммат – кини дэгэрэҥ ырыаҕа, оһуохайга хаһан да баар этэ. Саха ырыатыгар рифма суох, ол оннугар аллтитерация баар. Саха ырыатын маннык киэбэ саха тылын сокуона, майгыта уратылааҕар сытар” [10, c. 203].
Д.К. Сивцев бу хомуурунньугар норуот ырыата, фольклор атын жанрдарын курдук, уус-уран литератураҕа киирэр диир. Сорох суруйааччылар айбыт ырыалара киэҥник тарҕанан, ардыгар норуот ырыатыгар кубулуйан хаалар түгэннэрин тоһоҕолоон туран, А.Е. Кулаковскай норуот ырыаларын темаларынан, уобарастарынан, сюжеттарынан бэйэтин үгүс айымньытын төрүттээбитин суруйар. “Кэччэгэй баай”, “Борокуот аал” уо.д.а. ырыалара норуот ырыата буолбуттара диэн холобур аҕалар [10, c. 204].
Биллиилээх фольклору чинчийээччи, И.В. Пухов “Заметки о поэзии Кулаковского” диэн ыстатыйатыгар А.Е. Кулаковскай айымньылара фольклортан төрүттээхтэрин уонна сорох хоһоонноро норуот ырыаларыгар олоҕуран суруллубуттарын ыйар: “...Произведения Кулаковского созданы на фольклорной основе и некоторые из них по форме являются вариантами народных песен. Однако, даже в такого рода стихи Кулаковский вносит много своего”, - диэн суруйар [4 c. 52]. 
Ол гынан баран, кини норуот ырыаларыгар олоҕуран суруллубут айымньылары холобур аҕалбат. Уопсайынан фольклорга олоҕуран суруллубуттар диэн, алгыстары ааттаталыыр: “Байанай алгыһа”, “Ортоку олук алгыһа”, “Былыргылыы алгыс”. 
Онон, норуот ырыаларын холобуругар суруллубут айымньылартан биирдэстэрин “Сайын кэлиитэ” диэн поэманы холобурга ылан, ырытан көрүөхпүт.

Иккис баһа. А.Е. Кулаковскай – Өксөкүлээх Өлөксөй “Сайын кэлиитэ” поэматын инники биэс чааһын норуот ырыаларын кытары тэҥнээн көрүү
А.Е. Кулаковскай “Сайын кэлиитэ” поэматын маҥнайгы биэс чааһын (1. Хаар хараарыыта, үрэх эстиитэ; 2. Үөн-көйүүр, көтөр-сүүрэр; 3. Этиҥ, ардах; 4. Сир көҕөрүүтэ, от үүнүүтэ; 5. Киһи-сүөһү кэскилэ) норуот ырыаларыгар олоҕуран суруйбут диэтэхпитинэ сыыспаппыт буолуо. Ону дакаастаары биһиги “Норуот ырыалара” диэн түөрт чаастаах серияҕа киирбит ырыалары кытары тэҥнээн көрөбүт.
Поэма маҥнайгы чааһа – хаар хараарыыта, үрэх эстиитэ. Бу чааска А.Е. Кулаковскай уһун кыһын кэнниттэн хаар ууллан, сир харааран, үрэх эстэн, сандал саас кэлиитин ойуулуур. Оттон “Саха народнай ырыалара” диэн кинигэ маҥнайгы чааһыгар манна маарынныыр: “Дьыл кэлиитин ырыата”, “Саас ырыата”, “Дьыл оҕуһа” диэн ырыалар бааллар. Тылларынан оруобуна сөп түбэһиспэтэллэр да, хоһуйан-ойуулаан иһэр бэрээдэктэринэн (бастаан тугу ойуулууллара, ол кэнниттэн туох кэлэрэ) майгыннаһаллар. Икки айымньыга ойууланар тутул (последовательность) бу курдук барар: кыһыҥҥы тымныы намырыыра – аламай маҥан күн тахсыыта – хаар ууллуута – бу уулар бары холбоһон үрэх буолуулара – үрэхтэн өрүскэ, онтон муораҕа түһүүлэрэ ойууланар. Холобурга, кыһыҥҥы амырыын тымныы хайдах ахсыырын, халлаан аргыый сылыйан барыытын бу курдук ойуулуулларын ылыахха:
... Амырыын тымныы
Ахсаан барда;
... Толомон дьыбар
Тоһуталанан барда;
... Олуурдаах улуу дьыл оҕуһа,
Ураа муостара булгуруйан,
Удурҕаччы санаата уурайан
Улуу муора диэки
Уста турда. (А.Е. Кулаковскай)

Оттон норуот ырыатыгар арыый судургутук:
Уор дьыбар аҥаар муоһа тостор,
Хатан дьыбар халбарыйар,
Күүстээх дьыбар күлгэдийэр,
Ахсым дьыбар ахсыыр,
Бастыҥ дьыбар манньыйар.
                             
Бу курдук майгыннаһар өттүлэрэ элбэхтэр. Өссө норуот да ырыаларыгар, А.Е. Кулаковскай да Дьыл Оҕуһун – Олуурдаах улуу Дьыл Оҕуһа диэн тэҥник ааттыыллар эбит. Маны таһынан, норуот ырыаларыгар да, уопсайынан фольклор да жанрдарыгар үстэ төхтөрүйэн хатылаан этии олус киэҥник тарҕаммыт. Бу үстэ да төхтөрүйэн хатылаан этиини туһанарыттан, А.Е. Кулаковскай поэзията фольклортан төрүттээх диэн этиэххэ сөп.
Өксөкүлээх Өлөксөй айымньыларыгар, норуот да ырыатыгар мифическэй кыыллар (Дьыл Оҕуһа, Хомпоруун хотой кыыл) сүрүн миэстэни ылаллар. Л.Н. Романова монографиятын маҥнайгы баһыгар – “А.Е. Кулаковскай поэзиятыгар норуот уус-уран айымньытын олоҕурбут формулалара (Формульный фонд народной поэзии в творчестве А.Е. Кулаковского)” диэн чааһыгар, - поэт мифическэй кыыллары хоһоонноругар туттуутун “Сир-дойду айыллыытын туһунан мифтэри кытары сибээстээх формулалар (Формулы, связанные с космогоническими мифами)” – диэн чааска олус үчүгэйдик, итэҕэтиилээхтик холобур аҕалан суруйар. Холобур, бу поэма маҥнайгы чааһыгар А.Е. Кулаковскай кыһыҥҥы тымныы намырыырын Дьыл оҕуһа муора диэки устуутун ойуулаан көрдөрбүт.
Поэма маҥнайгы чааһыгар уонна бу ааттаммыт норуот ырыаларыгар сүрүн уратылаһар өрүттэринэн, А.Е. Кулаковскай айымньытыгар саас кэлиитигэр, тымныы ахсыырыгар Дьыл оҕуһун муостара тостон, бэйэтэ бэринэн Улуу муораҕа (Хотугу муустаах муораҕа) аныгыс кыһыҥҥа диэри төннүүтүн туһунан суруйбут эбит буоллаҕына, норуот ырыатыгар Хомпоруун Хотой кыыл кэлэн кыһыны үүрүүтэ, үтүрүйүүтэ ойууланар.
Поэма иккис чааһа – үөн-көйүүр, көтөр-сүүрэр. Бу чааска, аата да этэ сылдьарын курдук, поэт сайыҥҥы сылаас күннэр саҕалананнар, үөн-көйүүр үллэҥнэс буолуутун, көтөр-сүүрэр кэлиитин ойуулуур. Бу чаас ханнык да чаастардааҕар быдан уһун. Тоҕо диэтэххэ, саха сирин кыылын-сүөлүн, көтөрүн-сүүрэрин кэлиитин, сорох-сорох саха киһитэ ытыктыыр, харыстыыр кыылларын толору арыйан ойуулааһына киирэ сылдьар. Холобур, аан бастаан кылгастык үөнү-көйүүрү ойуулаан баран, саха сирин көтөрдөрүн уһуннук-киэҥник, толору (туллук, хотой, тураах, туруйа, хаас, көҕөн, кыталык, мохсоҕол, бараах, күөрэгэй, кэҕэ, анды), оттон салҕыы балыктарын уонна кыылын-сүөлүн уопсай ылан ойуулуур.
А.Е. Кулаковскай үөн-көйүүр туһунан уһуну-киэҥи этэ барбакка, кылгастык, бу курдук ойуулуур:
Үрүҥ айыы үөскэппит,
Үксүн өйдөөх үтүөтэ
Өтөрү өйдүөбэтэх 
Үөн-көйүүр
Үллэҥнэс буолла;
Кыраҕы харах 
Кыайан аахпатах
Кыамаайы-бырдах
Кыймаҥнас буолла;
Саха урааҥхай
Сатаан сабаҕалаабатах
Салаҥ элбэх
Сахсырҕа-ньаалаҕай
Сааҕынас буолла. [c. 322]
Бу кылгас кэрчиккэ саха сирин үөнүн-көйүүрүн барытын олус сатабыллаахтык, киһи хараҕар көстөн кэлиэхтии ойуулаабыт курдук. Саха норуотун ырыаларыгар үөн-көйүүр туһунан биир да ырыаны булбатыбыт. Онон А.Е. Кулаковскай үөн-көйүүр туһунан анаан ойуулаабыт, поэматыгар биир сонун авторскай хартыынаны суолталаахтык киллэрбит.
Манна майгынныыр норуот ырыаларынан: “Тойон кыыл”, “Кыталык”, “Кыталык ырыата”, “Күөрэгэй ырыата”, “Кэҕэ ырыата”, “Тойон кыыл” о.д.а. ааттаталыахпытын сөп. А.Е. Кулаковскай ойуулаабыт көтөрдөрүттэн норуот ырыатыгар, туллук, туруйа, хаас, көҕөн, мохсоҕол, бараах, анды туһунан суохтар. Атыттар син бааллар эрээри, хоһуйан этиилэрэ туспалар, атын-атыттар. Саамай майгыннаспыттара хотойу уонна кыталыгы хоһуйуулара.
Бастаан хотойу хайдах ойуулаабыттарын ылан көрөбүт:
 
	А.Е. Кулаковскай
1 том, 322 – 330 с.
	Норуот ырыата
1 кинигэ, 160-180 с.

	Хомпоруун хотой кыыл
	Хотой-Хомпоруун

	Тумустаах кыыл тойоно,
Көтөр кыыл сүрдээҕэ,
Кынаттаах кыыл ыраахтааҕыта
	Көтөр кынаттаах тойоно буолбут
***
Эриэн түүлээхпит ийэтэ,
Ала түүлээхпит аҕата,
Ходоҕойдоохпут тойоно

	Чуучугуруур туус тумус,
Чаачыгырыыр таас таҥалай
	Чаачыгырыыр таас таҥалай,
Чуучугуруур туус тумус

	Туллук чыычааҕынан тотон,
Үрүҥ чыычааҕынан үтэлэнэн,
Аччыгый чыычааҕынан аһылыктанан	
	Үрүҥ туллук өйүөлэнэн


Манна сүрүннээн хотойу көтөр ыраахтааҕытынан быһыытынан тас көрүҥүн, тугунан аһылыктанарын ойуулааһыннара майгыннаһаллар. Харахха быраҕыллар уратылаһыы суох эрээри поэмаҕа бу кэрчик хоһоонун тутула ордук тупсаҕайдык наарданар.
Оттон кыталык кыылы бу курдук ойуулаабыттар:

	А.Е. Кулаковскай
1 том, 323-324 c.
	Норуот ырыата
1 кинигэ, 158-160 c.

	Кыырай маҕан халлааны
Кырсынан айаннаан
	Кыырай маҥан халлааны
Кырсынан дайбаан

	Кырыылаах тумустаах,
Кылдьыылаах харахтаах
	Кырыылардаах тумустаах,
Кылдьыылаах харахтаах

	Кыҥкынас ырыалаах
Кынтаҕыр быһыылаах,
Кылбаҕар дьүһүннээх
	Кыҥкынас куоластаах,
Кырыыппалыы ырыалаах
Кынталлыбыт быһыылаах,
Кылбаҕар дьүһүннээх

	Кыталыктыыра барахсан
	Кыталыктыыр кыылым

	Кырыйа көтөн иһэн,
Кырпаҕа суох кырдалбар
Кынтас кына түһэн ...
	Кырыйа көтөн кэлэн,
Эргийэ-эргийэ элиэтээн
Улуу сыһыы кытыытыгар,
Кытаайка өҥнөөх
Кырдалым ортотугар
Кынтас гына түстэ.



Ханнык да атын көтөрдөрдөөҕөр кыталыгы ордук майгыннаһар гына ойуулабыттарын бу холобурга көрөбүт. Мантан сиэттэрэн, Л.Н. Романова монографиятыгар “Орто дойду туһунан үгэскэ кубулуйбут (формульнай) эпитеттэр” диэн чааһыгар, А.Е. Кулаковскай хоһоонноругар сорох эпитеттэри уларыппакка туттар диэн суруйбута, кыталыгы ойуулууругар көстөн кэлэр диэхпитин сөп. Маны таһынан, халлааны “маҥан өҥү кытары дьүөрэлиир” диэн бэлиэтээбитэ бу холобурга эмиэ көстөр (кыырай маҕан халлаан).
А.Е. Кулаковскай бу чааһыгар кыылы-сүөлү ойуулааһыннара сиэдэрэйдэр, ис хоһоонноро олус бэргэннэр, табыгастаахтар:
Амырыын тымныы
Арҕахха иһиппит
Ардай анаҕастаах
Адьырҕа кыыллар;
Атырдьах атахтаах,
Адаархай муостаах
Анамы тайах-таба
Альдьаххайдаах дьыл аттанан,
Астара тахсан абыранан бардылар.
Күндү-үтүө түүлээх
Күтүр бэттэрэ
Күбэ дьыл күрэнэн
Күннэрэ тахсан,
Көҥүл баран
Күөххэ көттүлэр [c. 329]

Автор бу айымньытыгар Саха сирин көтөрүн-сүүрэрин, балыктарын, үөнүн-көйүүрүн олус үчүгэйдик хоһуйбут. Кини бэйэтэ Саха сирин элбэхтэ кэрийбит, үөрэппит, чинчийбит буолан, хаһан ханнык көтөр кэнниттэн ханнык кэлэрин, балык хайдах ууга искэҕин ыырын барытын чуолкайдык суруйбут. Мээнэ, кыылы билбэт киһи итинник ойуулаабат. Ол туһунан Д.Д. Саввинов үлэтиттэн холобур киллэрэн, бигэргэтэн биэрэбит: “Манна киһи сэргиэҕэ поэт көтөр-сүүрэр кэлиитин хоһуйбута буолар. Кини айылҕаны кытары чинчийээччи быһыытынан хас биирдии көтөр-сүүрэр бииһэ сөптөөх кэмигэр эрэ, тулалыыр эйгэҕэ тарҕанан сайдалларыгар, төрүүллэригэр-ууһуулларыгар сөптөөх усулуобуйа олохтоммутун эрэ кэннэ, Сахабыт сиригэр сылтан сыл аайы итии дойдулартан эргиллэн кэлэллэрин суруйар” [5, c. 59].
Поэма үһүс чааһа – этиҥ, ардах. Сайыны курулаччы, дохсуннук, омуннаахтык түһэр маҥнайгы этиҥнээх ардах эмиэ бэлиэтиир. Оттон саха норуотун ырыаларыгар, “Айылҕа көстүүлэрэ” диэн кэрчиккэ, “Ардах, этиҥ”, “Этиҥ ырыата” диэн манна майгынныыр ырыалар бааллар. Олорго тэҥнээн көрдөххө маннык:

	А.Е. Кулаковскай
1 том, 330-333 c.
	Норуот ырыата
1 кинигэ, 90-96 c.

	Күдэн былыт үктэллээх,
Итир былыт ильдьиттээх,
Дугуй былыт олбохтоох
	Итии тыал илдьиттээх,
Итир былыт олбохтоох
***
Туман былыт дурдалаах,
Дугуй былыт олбохтоох

	Илин муораттан
Итир былыта
Илдьэ кэлиэҕинэн
Итии ууну аҕалан
Ибир самыыр кынан
Ийэ сири
Илитэн биэрэн
Икки атахтаах
Иитимньитин тэрийдэ
	Итии муораттан
Итир былытын
Иһиттэнэн итии ууну
Илдьэ кэлэн,
Ибир самыыр кынан
Эмтиир эбит

	Тоҥмот муораттан
Дугуй былыта
Туолуон тохору
Тоҥмотох ууну аҕалан
Толон самыыр оҥорон
Тоҕо суккуйан биэрэн
Туҥурбут дойдуну
Туругурдан кэбиһэн
Турар-турбат
Туһанарын тууралаата
	Тоҥмот муораттан
Дугуй былыта туолуоҕунан,
Олох былыта уйуоҕунан
Ууну илдьэ кэлэн
Толон самыыр кынан
Тоҕон-хорон биэрэн
Туһалыыр эбит.


	Сааллар чаҕылҕан сапсыырдаах,
Кутаа уот куйбуурдаах
	Сааллар чаҕылҕан 
Сапсыырдаммыт эбит,...
... Кутаа уот
Куйбуурдаммыт эбит



Сахалар итэҕэллэринэн этиҥнээх ардах орто дойду дьонун араас абааһыттан, куһаҕан майгыттан, киртэн-хахтан, ыарыыттан ыраастыыр эбит. Ол иһин да буолуо, бу хартыына А.Е. Кулаковскай да, норуот ырыатыгар да оннук өйдөбүллээх суруллубут. Улахан уратыта суох, ол эрээри А.Е. Кулаковскай ойуулуур-дьүһүннүүр тыллара, уобарастааһыннара ордук чочуллубут диэн түмүктүүр тоҕоостоох.
Поэма төрдүс чааһа – сир көҕөрүүтэ, от үүнүүтэ. Курулаччы, дохсуннук түспүт маҥнайгы этиҥнээх ардах кэнниттэн сир ийэ көҕөрөн, чэлгийэн барарын бары бэркэ билэбит. Ол курдук А.Е. Кулаковскай сайын хаамыытын ыспат курдук ойуулаабыт эбит диэн өйдүүбүт. Бу чааска норуот ырыаларыттан, “Хамныыр харамай, үүнээйи” диэн кэрчиктэн: “Мас төгүлэ”, “От төгүлэ”, “Тиит ырыата”, “Хатыҥ тойуга” диэн ырыалар ааттарынан маарыҥныыр курдук буолан баран, ис хоһоонноро олох атыттар.
А.Е. Кулаковскай бу “Сир көҕөрүүтэ, от үүнүүтэ” диэн чааһыгар айылҕа көҕөрүүтүн олус үчүгэйдик бастаан араас кыылга-сүөлгэ, онтон дьахтар аймахха холоон хоһуйбут. Ол курдук:
Эниэ-эниэ сирдэр,
Эҥин-эҥин буолбут
Эдэр дьахталлар
Эриэн оҕуруолаах
Этэрбэстэрин симэҕин курдук
Эҥин дьикти симэхтэннилэр;
Кытах-кытах сирдэр
Кырса кыыл
Кыабакатын түүтүн курдук
Кыһыл-күөх кырыстаннылар; [c. 334]
Маны таһынан, А.Е. Кулаковскай тиити да, хатыҥы да ойуулууругар эмиэ тыыннааҕымсытан, дьоҥҥо тэҥнээн ойуулаабыт. 
Оттон норуот ырыаларыгар “Хатыҥ тойуга” диэн ырыаҕа хатыҥ ытыырын-соҥуурун ойуулууллар. Хайдах курдук кинини уолан киһи кэрдэн түһэрэн, туоһун саралаан, удьурҕайдаан силиһин түөрэн ылбытын, онтон иһит-хомуос буолбутун, мэник уолаттар алдьаппыттарын уонна туһата суох буолан быраҕыллыбытын кэпсиир. Ол гынан баран, биһиги бу ырыаттан хатыҥ мас эргиччи туһалааҕын билиэхпитин сөп. Холобур, саа маһа, чороон, кыраабыл уга, хамыйах, кытыйа уо.д.а. бу мастан оҥоһуллалларын.
Поэма бэһис чааһа – киһи-сүөһү кэскилэ. 
Поэма бэһис чааһын ырытыах иннинэ Д.Д. Саввинов үлэтиттэн быһа тардан киллэрэбит: “Сахалар олохторун, дьылҕаларын быһаарарга ураты суолталааҕынан сылгы уонна ынах сүөһү буолаллар. Ол иһин да буолуо “киһи-сүөһү” диэн тыллар үксүгэр пааралаһан туттуллаллар. Итинник үгэһи тутуһан Алексей Кулаковскай, бука, киһи уонна сүөһү кэскилэ бэйэ-бэйэлэриттэн тутулуктаахтарын эппит буолуохтаах” [5, c. 65]. Кырдьык даҕаны, бу кэрчиктэн көрдөххө, А.Е. Кулаковскай “Киһи-сүөһү кэскилин” тэҥҥэ тутан көрбүтэ мээнэҕэ буолбатах. Хоту олорор кыра ахсааннаах омуктар аас-туор кэмнэргэ балыгынан, таба, тайах этинэн иитиллибит эбит буоллахтарына, сахалар – ынахтарын, сылгыларын этинэн, үүтүнэн.
А.Е. Кулаковскай бу чааһыгар аан бастаан сылгыны, ынаҕы онтон, саха киһитэ сайын кэлэн сайылыкка көһүүтүн, салҕыы тойон киһини, хатын дьахтары, уолан киһини, кыыс дьахтары, оҕонньору уонна эмээхсини ойуулаан көрдөрөр. Норуот ырыатыгар: “Сылгы сүөһү тускула”, “Ат ырыата”, “Оҕус ырыата”, “Уол тойуга”, “Уол оҕо барахсан” курдук ырыалар маарыҥныыр буолуохтарын сөп этэ да, ис хоһоонноро атыттар: тутуллара даҕаны, ойуулуур-дьүһүннүүр, уобарастыыр ньымалара даҕаны үгүс туспатыйыылаахтар.



























Түмүк
Поэма маҥнайгы биэс чааһын норуот ырыаларыгар тэҥнээтибит уонна норуот тылынан уус-уран айымньытыгар олоҕурбут, үгэс буолбут формулалары туттуута да, тутула да элбэх маарыҥныыр өрүттэрдээҕин үрдүнэн, А.Е. Кулаковскай айымньытыгар ойуулуур-дьүһүннүүр тыллара, уобарастааһыннара ордук чочуллубуттар. Поэт айымньытын нөҥүө бэйэтэ олоҕу көрүүтүн, философиятын тириэрдэр.
Мантан салҕыы, сир-дойду көҕөрөн, самаан сайын кэлбитин кэннэ, саха дьоно сайылыкка көһөн баран, от үлэтэ саҕаланыар диэри арыый сынньалаҥ кэмнэрэ үүнэр. Бу кэмҥэ саха дьоно тоҕус ыйдаах тымныыны этэҥҥэ туораан, күөххэ үктэммит үөрүүлэрин, сайын кэлбит бэлиэтин улахан ыһыах ыһаллар. Ону А.Е. Кулаковскай сайын кэлиитин ойуулаан баран, поэматын ыһыаҕынан түмүктүүр.

